
Annotatsiya 

Ushbu maqolada tijorat banklaridan undiriladigan foyda soligʻining Oʻzbekiston 

Respublikasi davlat byudjeti daromadlari shakllanishiga taʼsiri tahlil qilingan. 2010–

2024-yillar statistik maʼlumotlari asosida soliq ulushining dinamikasi, prognoz 

koʻrsatkichlari hamda iqtisodiy samaradorlik omillari oʻrganilgan. Tadqiqot 

natijalariga koʻra, bank foyda soligʻining davlat moliyaviy barqarorligi, byudjet 

daromadlari diversifikatsiyasi va soliq siyosatini takomillashtirishdagi oʻrni ilmiy 

asoslangan. 

Kalit soʻzlar: tijorat banklari, foyda soligʻi, davlat byudjeti, soliq siyosati, 

moliyaviy barqarorlik. 

Abstract 

This article analyzes the impact of profit tax collected from commercial banks on 

the formation of state budget revenues of the Republic of Uzbekistan. Based on 

statistical data for 2010–2024, the dynamics of the tax share, forecast indicators, and 

factors of economic efficiency are studied. According to the research results, the role 

of bank profit tax in financial stability of the state, diversification of budget revenues, 

and improvement of tax policy is scientifically substantiated. 

Keywords: commercial banks, profit tax, state budget, tax policy, financial 

stability. 

Аннотация 

В данной статье анализируется влияние налога на прибыль, взимаемого с 

коммерческих банков, на формирование доходов государственного бюджета 

Республики Узбекистан. На основе статистических данных за 2010–2024 годы 

изучены динамика доли налога, прогнозные показатели и факторы 

экономической эффективности. Согласно результатам исследования, научно 

обоснована роль налога на прибыль банков в обеспечении финансовой 

стабильности государства, диверсификации доходов бюджета и 

совершенствовании налоговой политики. 

Ключевые слова: коммерческие банки, налог на прибыль, 

государственный бюджет, налоговая политика, финансовая стабильность. 

KIRISH 

O‘zbekiston Respublikasida amalga oshirilayotgan moliyaviy-iqtisodiy 

islohotlarning asosiy yo‘nalishlaridan biri soliq-byudjet siyosatini takomillashtirish va 

davlat byudjeti daromadlarining barqarorligini ta’minlashdan iboratdir. Shu nuqtai 

nazardan tijorat banklari faoliyati alohida ahamiyat kasb etadi. Chunki moliya bozorida 

muhim o‘rin tutuvchi banklar nafaqat kredit va investitsiya faoliyati orqali iqtisodiy 

o‘sishga hissa qo‘shadi, balki soliq to‘lovchi sifatida ham davlat byudjeti 

daromadlarini shakllantirishda asosiy manbaga aylanadi. 

Davlat budjeti daromadlari tarkibida bevosita soliqlar, jumladan foyda soligʻi 

salmoqli oʻrin egallaydi. Xususan, tijorat banklari tomonidan toʻlanadigan foyda 

soligʻi nafaqat soliq tushumlarining muhim manbasi, balki byudjet barqarorligining 

asosiy kafolatlaridan biri hisoblanadi. Shu sababli tijorat banklaridan undiriladigan 

foyda soligʻining hajmi va dinamikasini tahlil qilish, uning davlat byudjeti 

daromadlariga taʼsirini ilmiy asosda oʻrganish bugungi kunda dolzarb masalalardan 

sanaladi. 

Soʻnggi yillarda Oʻzbekistonda soliq siyosati bosqichma-bosqich isloh qilinib, 

soliq stavkalari maqbullashtirildi, soliq maʼmurchiligi soddalashtirildi. Natijada soliq 

tushumlarining oshishi, soliq bazasining kengayishi va byudjet daromadlarining 

barqarorlashishi kuzatildi. Shu jarayonda tijorat banklaridan undiriladigan foyda 

soligʻining ulushi ham izchil oʻsib bordi. 

ADABIYOTLAR SHARHI 

Bank sektorini soliqqa tortish boʻyicha ilmiy adabiyotlarda ikki asosiy yondashuv 

mavjud: fiskal — tijorat banklaridan olinadigan foyda soligʻining davlat byudjeti 

daromad qismini toʻldirishdagi bevosita oʻrni, va xulq-atvoriy — soliq stavkalari 

banklarning kreditlash faolligiga, risk darajasiga hamda investitsion qarorlariga taʼsiri. 

Xalqaro Valyuta Jamgʻarmasi tadqiqotlarida banklarga qoʻshimcha soliqlar kiritish 

tashqi taʼsirlarni qoplash va barqarorlikni mustahkamlash vositasi boʻlishi mumkinligi 

qayd etilgan, biroq bunday choralar joriy etilganda makroiqtisodiy xarajatlar 

sinchiklab baholanishi zarurligi taʼkidlanadi. 

Rivojlanayotgan mamlakatlar misolida olib borilgan empirik tadqiqotlar ikki 

tomonlama taʼsirni koʻrsatadi: bir tomondan, foyda soligʻi byudjetga barqaror tushum 

keltiradi va banklarning yuqori daromadliligi sharoitida muhim manba hisoblanadi; 

boshqa tomondan, Borsuk va hammualliflarining izlanishlari ortiqcha soliq yukining 

real sektor kreditlash hajmini qisqartirishi, tizimli risklarni oshirishi va natijada 

iqtisodiy oʻsish sekinlashuvi orqali byudjet tushumlariga ham salbiy taʼsir koʻrsatishi 

mumkinligini koʻrsatadi. 

Oʻzbekiston sharoitiga oid tahlillar tijorat banklarining soliqqa tortish bazasi 

xususiyatlari hamda bank tizimi transformatsiyasi sharoitida soliq maʼmurchiligi bilan 

bogʻliq muammolarni ochib beradi. Maksudov va boshqa mahalliy olimlar 

tadqiqotlarida bank foydasidan olinadigan soliq byudjet tushumlarining sezilarli, biroq 

barqaror boʻlmagan qismini shakllantirishi qayd etiladi. Tushumlarning samaradorligi 

esa buxgalteriya hisobotining shaffofligi, zararlarni keyingi davrlarga koʻchirish 

amaliyoti hamda soliq imtiyozlariga bogʻliq. Mahalliy tahlilchilar soliq siyosatini 

banklarni tartibga solish mexanizmlari bilan uygʻunlashtirish va iqtisodiyotga kredit 

berishni ragʻbatlantirish zarurligini taʼkidlaydi. 

Moliyaviy sektor soliqlari boʻyicha olib borilgan ilmiy izlanishlar bank foydasiga 

soliqni boshqa vositalar — riskli operatsiyalarga soliq, passivlarga soliq yoki maxsus 

qoʻshimcha toʻlovlar bilan birgalikda koʻrib chiqishni taklif qiladi. Jahon banki 

hujjatlarida va moliyaviy faoliyatni soliqqa tortish boʻyicha xalqaro sharhlarda nafaqat 

joriy byudjet samaradorligini, balki kreditlash faolligi, investitsiyalar va moliyaviy 

barqarorlikka uzoq muddatli taʼsirini ham hisobga olish muhimligi alohida 

taʼkidlanadi. 

Umuman olganda, adabiyotlarda tijorat banklaridan olinadigan foyda soligʻi 

davlat byudjeti uchun muhim daromad manbai sifatida eʼtirof etiladi. Biroq uning 

amaliy samaradorligi soliq siyosati dizayni, maʼmurchilik darajasi va bank 

sektorining reaksiyasiga bevosita bogʻliq boʻlib, bu esa Oʻzbekiston sharoitida 

mazkur soliqning byudjet tushumlariga va iqtisodiy faollikka taʼsirini chuqur 

empirik tahlil qilish zaruratini yuzaga keltiradi. 

METODOLOGIYA 

Mazkur tadqiqotda quyidagi ilmiy-uslubiy yondashuvlardan foydalanildi. 

Statistik dinamik qatorlar tahlili orqali 2010–2024-yillar mobaynida davlat byudjeti 

daromadlari va tijorat banklaridan undiriladigan foyda soligʻi hajmi oʻrganildi. 

Taqqoslama tahlil asosida tijorat banklari foyda soligʻi tushumlarining umumiy 

byudjet daromadlaridagi ulushi boshqa soliqlar (aylanmadan olinadigan soliq, jismoniy 

shaxslar daromad soligʻi) bilan solishtirildi.  

1-rasm. Oʻzbekistonda tijorat banklaridan undiriladigan bevosita soliqlarni 

byudjetga toʻgʻri prognoz qilish va ularning ulushini strategik boshqarish 

“Yaxlit modeli”1 

 
1 Muallif tomonidan ishlab chiqilgan 

Ekonometrik yondashuvda regressiya tahlili orqali tijorat banklari foyda 

soligʻining byudjet daromadlariga taʼsiri miqdoriy baholandi. Prognozlash usuli 

yordamida 2025–2030-yillar uchun foyda soligʻi tushumlarining istiqbol 

koʻrsatkichlari ishlab chiqildi. Tadqiqot uchun asosiy statistik maʼlumotlar 

Oʻzbekiston Respublikasi Moliya vazirligi, Davlat soliq qoʻmitasi va Markaziy 

bankining rasmiy hisobotlaridan olindi. Shuningdek, mavzu boʻyicha yagona yaxlit 

yondashuv asosida sxema tuzildi (1-rasm) 

TAHLIL VA NATIJALAR 

2010–2024-yillar davomida davlat byudjeti daromadlari sezilarli darajada oshib 

bordi. Shu bilan birga, tijorat banklaridan undiriladigan foyda soligʻi ham barqaror 

oʻsish tendensiyasini koʻrsatdi. Quyidagi jadvalda ushbu jarayon yoritilgan (1-jadval). 

1-jadval. 

2010–2024-yillarda davlat byudjeti daromadlari va tijorat banklaridan 

undiriladigan foyda soligʻi (mlrd soʻmda)1 
Yil Davlat byudjeti  

daromadlari 

Tijorat banklaridan  

foyda soligʻi 

Ulushi (%) 

2010 19 850 1 240 6,2 

2012 27 600 1 950 7,1 

2014 36 800 3 120 8,5 

2016 47 500 4 800 10,1 

2018 72 300 7 450 10,3 

2020 110 200 13 870 12,6 

2022 186 400 25 200 13,5 

2024 274 423 52 620 19,2 

 

Jadvaldan koʻrinib turibdiki, 2010-yilda bank foyda soligʻining umumiy 

daromadlardagi ulushi 6,2 %ni tashkil etgan boʻlsa, 2024-yilga kelib bu koʻrsatkich 

19,2 %ga yetgan. Bu natijalar shuni koʻrsatadiki, tijorat banklari moliyaviy 

barqarorlikka erishgan sari ularning byudjetga qoʻshayotgan hissasi ham ortib 

bormoqda. Ayniqsa, 2020–2024-yillar oraligʻida bank foyda soligʻi keskin oʻsdi. 

Prognoz natijalari ham ijobiy dinamikani koʻrsatmoqda. Ekonometrik hisob-

kitoblarga koʻra, 2030-yilga kelib bank foyda soligʻi tushumlari 95 trln soʻmdan 

oshishi, uning byudjet daromadlaridagi ulushi 22–23 %ni tashkil qilishi kutilmoqda. 

Olingan natijalar bir necha muhim ilmiy va amaliy xulosalarga olib keladi. 

Byudjet barqarorligi jihatidan tijorat banklari foyda soligʻi davlat byudjeti uchun 

barqaror va ishonchli manba boʻlib bormoqda, bu esa fiskal siyosatning barqarorligini 

mustahkamlashda muhim rol oʻynaydi. Soliq siyosatini takomillashtirish nuqtai 

nazaridan 2019-yildan boshlab soliq stavkalarining pasaytirilishi va soddalashtirilgan 

soliq maʼmurchiligi banklarning soliqqa tortilish samaradorligini oshirdi. Bu nafaqat 

 
1 Oʻzbekiston Respublikasi iqtisodiyot va moliya vazirligi maʼlumotlari asosida muallif tomonidan tayyorlandi 

soliq tushumlarini koʻpaytirdi, balki banklarning investitsion faoliyatini ham 

kengaytirdi. Xalqaro tajriba bilan solishtirganda, Xitoy, Janubiy Koreya va Turkiya 

tajribasi shuni koʻrsatadiki, bank foyda soligʻi mamlakat byudjetining muhim tayanchi 

hisoblanadi. Oʻzbekistonda ham bu amaliyotni yanada chuqurlashtirish, banklar 

faoliyatida ochiqlik va shaffoflikni kuchaytirish orqali soliq bazasini kengaytirish 

mumkin. 

Ijtimoiy-iqtisodiy taʼsir jihatidan bank foyda soligʻi tushumlarining oʻsishi davlat 

byudjetiga qoʻshimcha mablagʻ kiritadi, bu esa ijtimoiy dasturlarni moliyalashtirish, 

infratuzilma loyihalarini amalga oshirish hamda aholi turmush darajasini oshirishga 

xizmat qiladi (2-rasm). 

 

2-rasm. 2025–2030 yillarda tijorat banklaridan undiriladigan foyda soligʻi 

prognozi1 
 

Prognoz natijalaridan koʻrinib turibdiki, tijorat banklari foyda soligʻi 2025–2030 

yillarda yiliga oʻrtacha 10–12 % ga oʻsib boradi. Byudjet daromadlari hajmi ham 

kengaygani bois ulush nisbatan barqaror boʻlib qoladi (taxminan 18 % atrofida). 

XULOSA VA TAKLIFLAR 

Tadqiqot natijalari shuni koʻrsatadiki, tijorat banklaridan undiriladigan foyda 

soligʻi Oʻzbekiston davlat byudjeti daromadlari tarkibida tobora muhimroq oʻrin 

egallamoqda. 2010–2024-yillar oraligʻida bank foyda soligʻining ulushi 6,2 %dan 19,2 

%gacha oshgani bu jarayonning amaliy ahamiyatini yaqqol tasdiqlaydi. 
 

1 Oʻzbeksiton Respublikasi iqtisodiyot va moliya vazirligi maʼlumotlari asosida muallif tomonidan tayyorlandi 

Ilmiy natijalarga asoslanib quyidagi tavsiyalar ilgari surilishi mumkin. Soliq 

siyosatini yanada maqbullashtirish va soliq maʼmurchiligini raqamlashtirish orqali 

bank foyda soligʻi tushumlarini oshirish zarur. Tijorat banklarining moliyaviy 

hisobotlarini xalqaro standartlarga moslashtirish orqali soliq bazasini kengaytirish 

mumkin. Xalqaro ilgʻor tajribalar asosida bank soliqlarini diversifikatsiya qilish esa 

iqtisodiy barqarorlikni taʼminlaydi. 

Shunday qilib, tijorat banklari foyda soligʻi nafaqat davlat byudjeti 

barqarorligining kafolati, balki mamlakat iqtisodiy rivojlanishining muhim omillaridan 

biri hisoblanadi. 

17.   

